
				এই পাতাটির মুদ্রণ সংশোধন করা প্রয়োজন। 
১০
অজাতশত্রু শ্রীমৎ স্বামী ব্রহ্মানন্দ মহারাজের অনুধ্যান
বলরাম বাবুর বাড়ীতে
বরানগর মঠে কিছুদিন থাকিয়া রাখাল কখন কখন বলরাম বাবুর বাড়ী আসিয়া থাকিত। বলরাম বাবুর বাড়ীর বড় ঘরটীর পূর্ব-দক্ষিণদিকের দ্বিতীয় বা তৃতীয় দরজার দেওয়ালের কাছে রাখাল চুপ করিয়া বসিয়া জপ করিত ; কখন কখন দেখা যাইত যে রাখাল রাস্তার দিকের বারাণ্ডাতে বৈকালবেলা পায়চারী করিতেছে ও জপ করিতেছে। এক এক দিন এত তন্ময় হইয়া মাইত যেন পায়ে আর জোর থাকিত না, ধপ করিয়া বসিয়া পড়িত। নিতান্ত নিরাশ্রয় ভাব, মুখে একটী কথা নাই, কোন আকাঙক্ষাও নাই, দেহের ভিতর মনটা থাকিত না, যেন মনটা অন্য কোথায় চলিয়া যাইত। যখন সে ঘরে বসিয়া জপ করিত, তখন আমরা কেহ ঘরের ভিতর ঢুকিতে সাহস করিতাম
। যােগানন্দ ও আমি ঘরের বাহিরের বারাণ্ডাতে চলিয়া যাইতাম ও অপর সকলে ভিতরকার বারাণ্ডায় চলিয়া যাইত। দরটা যেন শক্তিতে পরিপূর্ণ হইয়া থাকিত। যদি কেহ কার্য্য বশতঃ রাখালকে ডাকিত, তাহা হইলে রাখাল ফ্যালফ্যাল করিয়া তাহার মুখের দিকে চাহিয়া মনটীকে দেহের ভিতর ফিরাইয়া আনিত এবং করুণ, কাতর ও মিষ্ট স্বরে মাত্র দুই তিন কথায় উত্তর দিত। এই সময় তাহার সহিত কথা কহিলে তাহাকে কষ্ট দেওয়া হইত , কারণ তাহাকে বহু উচ্চ অবস্থা হইতে মনটীকে দেহে ফিরাইয়া আনিতে হইত

